
DTolosaldeko etorkizuneko pilotarien festa.Bukatu da IX. HITZA Pilota Txapelketa. Nagusietan Urbieta-Telletxea biko-
tea izan zen garaile, jubeniletan Mujika-Erasun, kadeteetan Egiguren-Beloki, infantiletan Arandia-Aizpitarte, alebinetan Lasa-Ugartemendia 
eta benjaminetan Esteban-Zubeldia bikotea. Hasieratik txapelketa antolatzen aritu den Luis Galarragari ere omenaldia egin zioten.q2-3

Manuel
Egiguren
goiaztarra hil
da, 82 urte
zituela
Fraide frantziskotarra
Bermeon hil bada ere,urte
asko eman zituen Boliviako
Beni lurraldean,misiolari;
urteko euskal kooperante
saria eman zioten 2002anq4

Karmen
egunarekin
batera agurtu
dituzte festak
alegiarrek
Pasa den ostegunetik 
jai giroa izan dute 
Alegian; bart bukatu 
dira festak txintxarrien
hotsek lagunduta q5

Abuztuaren 8an
argituko da Azkarate
Espainiaratuko 
duten ala ez
Parisko epaitegiak hartuko du tolosarraren
inguruko erabakia; Amezketako Juan Mari
Mujikaren aurkako euroagindua onartu dute q3

Jexux Mari Ormaetxea ‘Urki’ Segalaria

«Txapelak garesti
daude, beti izaten 
da aurkariren bat
punta puntan» 
Euskal Herriko Sega Txapelketa irabazi du
orendaindarrak, Leitzan izandako finalean q6

Atzo eguerdian apar festa izan zuten herriko gazteek. E. MAIZ



Asier Imaz 

HITZA Pilota Txapelketaren be-
deratzigarren edizioa larunbate-
an amaitu zen, Beotibarren joka-
tu ziren sei finalekin. Oro har, par-
tida gogorrak eta lehiatuak ikusi
ziren Tolosako pilotalekuan. Au-
rreko urteetan baino ikusle
gehiago elkartu zen larunbatean,

eta Beotibarrek itsura ederra har-
tu zuen. Antolatzaileek txapelke-
ta guztian egindako lan bikaina-
ren ondorioz, giro ederrean joka-
tu ziren partida guztiak. Sari
banaketa ekitaldian, Patxi Ruiz
eta Albisu pilotariek hartu zuten
parte, eskualdeko udal ordezka-
riekin batera. Amaieran, gainera,
ezusteko ederra egon zen.

HITZA Pilota Txapelketak eta
Aurrera Saiaz pilota eskolak, me-
rezitako omenaldi hunkigarria
egin zioten Luis Galarragari. An-
tolatzaile lanetan ibili izan da be-
deratzi urte hauetan Galarraga,
eta horrela jarraitzea espero dute
pilotazaleek. Lore sorta, Agurra,
eta txaloak, merezitako eta esker
oneko besarkada ugari. Txapela
buruan, Xabier Telletxeak labur-
bildu zituen Beotibarren bilduta-
ko guztien sentimenduak: «Mere-
zitakoa izan da; pilotarengatik
asko egin du eta guri ere asko la-
gundu digu».  

Pilota jokoari dagokionean, sei
partida jokatu ziren. Eskola mai-
lakoak bikain aritu ziren lanean,
ikuskizun berezia eskainiz. Ben-

jaminen, alebinen eta infantilen
partidak oso gogorrak izan ziren:
borrokatuak. 

Kadeteetan, Labakak ezin izan
zuen bere maila erakutsi. Alde ba-
tetik, bere atzelariak ez zuelako
bere eguna izan, eta, bestetik, Egi-
gurenek eta Belokik partida ezin
hobea jokatu zutelako. 

Jubeniletan, Mujika-Erasun
oso serio aritu ziren, aurkariaren
hutsak bilatuz. Aipatu, Erasun
kadete mailako pilotaria dela
oraindik, berak aitortu bezala,
hau izan zen jubenilekin jokatzen
zuen lehen aldia, txapelketa bate-
an. Hutsegite handirik egin gabe,
atzelari sendoa dela erakutsi
zuen zizurkildarrak.

Nagusien mailako partida ere

oso lehiatua izan zen. Gallurral-
de-Santxez indartsu hasi ziren,
baina, Urbieta-Telletxeak euren
maila eta seriotasuna erakutsi
zuten. Telletxeak pilota oso gutxi
galdu zituen, eta Urbietak erraz-
tasun handiz amaitu zituen tan-
toak. Amaieran, 22-13ko emaitza-
rekin jantzi zuten txapela azken
hauek.

IX. HITZA Pilota Txapelketaren
finalek pilotazale ugari bildu dituzte
Urbieta-Telletxea bikoteak irabazi du
nagusien mailako finala; jubeniletan,
Mujikak eta Erasunek jantzi dute txapela 

Luis Galarraga omendu dute, azken
urteetan pilotaren alde egindako lanagatik

Hitza Pilota Txapelketaren finalak ikustera jende ugari joan zen Tolosako Beotibar pilotalekura, larunbatean. Amaieran, Luis Galarragari omenaldia egin zioten. A. IMAZ

Esteban
Txapelduna

«Finala ona izan zen; tanto luze-
ak egon ziren.Hasieran tantoak
egin zizkidaten,baina gero ho-
beto jokatu nuen.Bikotearekin
oso gustura ibili naiz».

GBenjaminak

Zubeldia
Txapelduna

«Tanto batzuk egin zizkiguten,
eta urduri jarri ginen.Orduan hasi
nintzen hobeto jokatzen.Finala
oso lehiatua izan zen,eta aurka-
rien maila handia izan zen».

Lasa
Txapelduna

«Txapelketa guztian, eta baita
finaleran ere, oso gustura aritu
naiz Ugartemendiarekin, oso
segurua da eta ez du pilotarik
galtzen. Aurrean ahal nuena
egiten saiatu naiz».

GAlebinak

Ugartemendia
Txapelduna

«Finala oso luzea eta borroka-
tua izan zen, eta gustura gelditu
naiz egindako lanarekin. Beste
atzelariak ez zuen huts bat bera
ere egiten. Txapel hau irabaztea
amets bat izan da».

Arandia
Txapelduna

«Pilota asko galduz hasi nin-
tzen finalean, baina gero sakea
lortu genuen,eta tanto batzuk
egin. Azkenean buelta eman
eta irabaztea lortu genuen».

G Infantilak

Aizpitarte
Txapelduna

«Atzelariak huts egiten zuela
ikusi genuen, eta atzera bota-
tzen ibili ginen. Txapela irabaz-
tea polita izan da, eta gustura
jokatu dut bikotearekin».

Egiguren
Txapelduna

«Gipuzkoako aurrelari oneneta-
koa da Labaka, eta pilota ken-
tzen saiatu ginen. Sakearekin ez
nuen uste horrenbeste asmatu-
ko nuenik».

GKadeteak

Beloki
Txapelduna

«Gustura ibili gara. Tentsio ba-
tean hasi ginen finalean, baina
lasaitzen joan ginen. Egigurene-
kin partida asko jokatu ditut, eta
elkar oso ongi ulertzen gara».

‹ Tolosaldea

Mujika
Txapelduna

«Finala polita izan zen.Lana egi-
tea tokatu zitzaigun.Amaieran
Imazek huts batzuk egin zituen
eta txapela lortu genuen,nahiz
eta oso gustura ez nintzen ibili.
Erasunekin oso ondo,gaztea da,
baina ondo jokatzen du».

G Jubenilak

Erasun
Txapelduna

«Txapelketa polita eta partida
oso gogorrak izan dira, luzeak.
Lana egin behar izan dugu eta ez
naiz oso gustura geratu,seguru
egon naiz,baina ez dut asko go-
zatu.Aurrelariarekin ondo mol-
datu naiz,asko lagundu dit».

Urbieta
Txapelduna

«Urduri hasi genuen finala,bai-
na gero gauzak oso ondo joan zi-
ren.Telletxeak partida latza jo-
katu zuen,eta aurrean aukerako
pilotak utzi zizkidan.Kale batzuk
egin nituen,baina baita asmatu
ere; normalean baino gehiago.
HITZA Txapelketa irabaztea beti
da garrantzitsua,gainera,aspal-
di ez ditugu asko irabazi».

GNagusiak

Telletxea
Txapelduna

«Azken partida gogorra izan zen,
baina gustura, irabaztea lortu
dugu eta.Bezperan partida joka-
tu nuen eta kolpez justu ibili nin-
tzen,baina huts asko egin gabe.
Urbietarekin gustura; elkarrekin
lehen aldiz jokatu dugu».

A. Imaz 

Manu Azkarate tolosarraren aur-
kako estradizio auzia abuztuaren
8an argituko da, Pariseko epaite-
gian. Bertan, euskal preso ohia
Espainiaratua izango den edo ez
erabakiko dute. Hurrengo egune-
an, abuztuaren 9an, fiskaltzari
eta Azkarateren abokatuari igo-
rriko diete erabakia. Ondoren,
hiru asteren barruan, komunika-
zio ofiziala jasoko du Manu Azka-
ratek.

Estradizioaren ibilbide juridi-
koa Parisen amaituko da, eta on-
doren, politikoa hasiko da. Manu
Azkarateren esanetan, estradizio
auzia izaki, Frantziako Barne Mi-
nisterioak sinatu behar du dekre-
tua. Hilabeteko epea izango du
horretarako Frantziako ministro-

ak. Hilabete horretan ezingo du-
tela epaia exekutatu, beti ere,
Manu Azkarate tolosarraren esa-
netan. 

Mujikaren aurkako eskaria
Pauko auzitegiak pasa den ostira-
lean erabaki zuen Juan Mari Mu-
jika amezketarraren kontrako
euroagindua onartzea, eta beraz,
Espainiaratzeko agindua eman
zuen. Hiru eguneko epea dago
erabakiari helegitea jartzeko, eta
ondoren, 10 eguneko epean eman
beharko dute behin betiko eraba-
kia. 

Ostiralean bertan, albistea ja-
kin bezain pronto, 50 bat pertso-
nek elkarretaratzea egin zuten
Amezketan, eta mobilizazioaren
bukaeran, Gernikako Akordioa
sinatu zuten herriko hamazazpi
bat eragilek helegitearen eraba-
kia jakin bezain pronto erantzu-
nen bat emateko konpromisoa
hartu zuten. Horrela beraz, herri-
tarrei adi egoteko deia egin diete
datozen egunetan izango diren
mobilizazioetan parte hartzeko
eskatuz.

Azkarate eta 
Mujika Frantziako
epaitegien esku
Azkarateren inguruko
erabakia abuztuan
hartuko dute Parisen;
Mujikak helegitea
jartzeko aukera dauka

Zizurkildarrek bat egin zuten ostiral gauean, Zaballako espetxe au-
rrean egin zen kandela gauarekin. Hamalau aulki huts, beste horre-
beste kandela, eta euskal hamalau preso gaixo larrien izen abize-
nak jarri zituzten. Herrirak antolatuta burutu zen ekitaldi sinbolikoa,
preso horiek etxean egon beharko luketeela aldarrikatzeko. Ekitaldi
xumea izan zen antolatzaileen esanetan, «baina jendearen jakin
mina sortu zuena». HITZA

PRESO GAIXOEN ALDE

Irudia qZizurkil

Eneritz Maiz Alegia

Atzo eman zieten amaiera Alegia-
ko Karmen jaiei. Ostegunean
hasi eta atzo bitartean, ez du ete-
nik izan txintxarrien festak.
Adin, gustu eta kolore guztietako
ekitaldiak eta herritarrak ibili
dira festan. Kanpotik joan dire-
nak ere esku zabalik hartu dituz-
te. 

Ostiralean hasi zituzten ofizial-
ki jaiak, eta aurtengo txupinazoa
alegiarra den baina urte luzez
Lazkaon bizi den Juan Joxe Agi-
rrek bota zuen. Plaza jendez bete
zen, eta erraldoi eta buruhan-
diak, musika eta gozokirik ez zen
faltatu. Jarraian, zahagi ardoa,

kontzertuak eta eguna argitu bi-
tarteko parrandak hartu zuen le-
kukoa.   

Egunero izan da diana jendea
ohetik altxatzeko. Eta dianarekin
batera, ez dute hutsik egin urtero-
ko zita garrantzitsuek: zahagi ar-
doa, herri afaria, sagardo dasta-
tzea, haurren jolasak, Txintxarri
Saria, dantza, hamaiketakoak,
abesbatzen kontzertuak, pilota,
arrantza, era guztietako musika
doinuak,...

Aurten jende asko bildu du,
Oria ibaian gazteek egin duten
baltsen jaitsierak. Guztiak, or-
dea, amaiera izan ohi du, eta Ale-
giakoek ere, atzo esan zieten agur
herriko Karmen jaiei.

Bukatu dira etenik gabeko festak
VII. Txintxarri Saria izan zen jokoan, igandean. Aimar Irigoien eta Izeta III.a harrijasotzaileek eta Lurdes Insausti eta Josune Gorostidi trontzalariek irabazi zuten. ERIKA SARASOLA

Baltsen jaitsiera egin zuten Oria ibaian,larunbatean. Ibaiaren ertzeko paseoan jende ugari elkartu zen gazteek egindako baltsak ikusiz, hauen jaitsieraz gozatzeko. E. MAIZ

Nahiz eta herriko festa egunak ez izan Zizurkilen,
urtero udan blusen eta kuadrillen eguna ospatzen
dute.Aurtengoa larunbatean izan zuten.Eguna
blusen eta kuadrillen arteko bazkariarekin hasi zu-

ten festa,eta Joxe Arregi plazan elkartu ziren.On-
doren,elkarren artean egindako jolasez gozatzeko
aukera izan zuten.Behin jolasak amaituta,musika
zuzenean entzuteko aukera izan zuten. E.MAIZ

KUADRILLA ETA BLUSAK FESTA GIROAN

Zizurkil q

Koreako telebista publikoa Tolosan izan da. Eus-
kal Herriari buruzko bidaien programa grabatu
dute. Larunbatean, Tolosako azokan egin zituzten
grabaketa lanak. Goizean goiz elkartu ziren udal
ordezkariekin, eta jarraian, Gorrotxategin gosari

berezia egin zuten. Ondoren, Tolosako azoka eza-
gutu zuten, eta erosle eta saltzaileekin hitz egite-
ko aukera izan zuten. Berdura eta Euskal Herria
plazak, Santa Maria eliza eta Tolosako Alde Za-
harra bisitatu zituzten, eta baita Topic ere. E.MAIZ

KOREAR TELEBISTA TOLOSAN IZAN DA

Tolosa q

Herriko txikienek ere, festetan ondo pasatzeko aukera ugari izan dituzte. E. SARASOLA

Jose Javier Mujika UPNko zinegotzia atentatuz hil
zutela hamaika urte bete ziren larunbatean. Oroi-
men ekitaldia egin zioten bere alderdiko kideek.
Emaztea eta seme-alabekin batera, Yolanda

Barcina Nafarroako Gobernuko lehendakaria eta
lehendakari ohi Migel Sanz ekitaldian izan ziren.
Baita Leitzako UPNko hainbat kide ere. ETAk hil
zuen tokian lore eskaintza egin zioten. E.MAIZ

MUJIKA GOGOAN IZAN DUTE,LEITZAN

Leitza qE. Maiz Bidegoian

Hainbat urtetan Boliviako Beni
lurraldeko gotzain laguntzailea
izan zen Manuel Egiguren goiaz-
tarra hil da, 82 urte zituela. Egigu-
renek 2002an urteko euskal koo-
perante saria jaso zuen, herri 
indiginen alde egindako lanaren-
gatik. Fraide frantziskotarra zen
Egiguren, eta atzo hil zen Berme-
on (Bizkaia), hara joan baitzen bi-
zitzera Boliviatik itzuli ondoren. 

Hamaika urte zituela joan zen
Arantzazura, eta bertan egin zi-

tuen Teologia ikasketak. Zarau-
tzen, berriz, Filosofia ikasi zuen. 

Misiolari izateko gogoa zuen,
eta zazpi urtez Bermeon gaztee-
kin lanean aritu eta gero, Ameri-
ketara joan zen misioak egitera.
Kolonbiara joan zen, eta Ekua-
dor, Santo Domingo, El Salvador,
Argentian eta Paraguaien ibili
eta gero, Bolibiako Beni lurralde-
ra joan zen. Bertan, gotzain la-
guntzaile izendatu zuten, eta urte
askoz bizi izan zen bertan. Bere bi-
garren etxea zuen Benin.

Taupadak gobernuz kanpoko
erakundearen sortzaileetako bat
izan zen, eta indioen eta emaku-
meen eskubideak babesteko bule-
goak sortu zituen, Benin. 1998. ur-
tean, Manuel Egiguren, Beniko
urteko pertsonaia izendatu zu-
ten.
1alegialdea@hitza.info

Indigenen alde lan
egin zuen Egiguren
fraidea hil da
Manuel Egiguren
frantziskotarra 82 urte
zituela hil da,Bermeon;
urte askoan Boliviako
Benin bizi izan zen

Euskal Herrira egin zuen bidaia batean, 2004ean. O. ESKITXABEL

Juan Joxe Agirre fraideak bota zuen Karmen jaiei hasiera emateko suziria plaza jendez beteta; txikienek gozokiak biltzeko aukera izan zuten. Buruhandi eta erraldoiek ez zuten hutsik egin.E. MAIZ



I. Terradillos Alegia

Aimar Irigoien eta Jexux Mari
Iruretagoiena Izeta III.a harri ja-
sotzaileek eta Lurdes Intxausti
eta Josune Gorostidi trontzala-
riek osatutako taldeak irabazi du
2012ko Alegiako Txintxarri Saria.
Talde horrek minutu bat eta 41 se-
gundoko aldea atera zion herene-

gun Karmen jaietan izandako
saioan, Joxe Ramon Iruretagoie-
na Izeta II.a eta Hodei Iruretagoie-
na Izeta IV.a harri jasotzaileek eta
Ana Lopez eta Itziar Nuñez tron-
tzalariek osatutako taldeari.

Harri-jasotzaileek lau harri
erabili zituzten: 125eko zilindro-
kopa, 100 kiloko bola, 113 kiloko
kuboa eta 100 kiloko bola. Bikote-
ka egin zuten lan, txanda librean.
Trontzalariek, berriz, seina epai
egin zituzten txanda bakoitzean,
45 ontzako enborrari.

Ez zen ezustekorik izan, eta tal-
de faboritoak irabazi zuen, 25 mi-
nutu eta 29 segundoko denbora
eginez.

Aimar Irigoienen 
taldeak eskuratu du
aurtengo Txintxarri Saria
Minutu bat eta 41
segundoko aldea atera
dio talde aurkariari,
Alegiako jaien barruan
izandako proban

Iñigo Terradillos Orendain

Hirugarrenez jantzi du Jexux
Mari Ormaetxea Urki-k Euskal
Herriko Sega Txapelketako txa-
pela. Herenegun Leitzan izanda-
ko finalean bera gailendu zen Al-
korta, Lizaso eta Kanflankaren
aurrean. Txapela lortuta, nekeak
eta penak ahazten direla dio, eta
aurrera jarraitzeko indarra ema-
ten diola azaldu du.
Nola sentitzen zara txapela irabazi-
ta?
Oso pozik. Behin txapela eskura-
tuta, neke eta pena guztiak ahaz-
ten dira. Txapela irabazteak inda-
rra eta konfiantza ematen du hu-
rrengo txapelketari begira.
Baina, ez niri bakarrik. Nire ingu-
ruan laguntzaile ugari ditut, eta
guztiontzat da pozgarria txapel-
keta irabaztea. Txapelketaren
atzean urte osoko lana dago, eta
txapela eskuratzea egindako lan
guztiaren ordaina da. Nik aurten
Euskal Herriko Txapelketako
kanporaketa eta finala jokatu di-
tut, eta horretarako urte osoa ari-
tu gara entrenatzen. Luzea eta go-
gorra izaten da bidea, eta bukaera
ona izateak jarraitzeko indarra
ematen du. Izan ere, segak hori
du, oso motza dela. Ez da, esatera-
ko, aizkora bezala, lehiaketa eta
erakustaldi gehiago izaten direla.
Segan, askoz gutxiago izaten
dira.
Azken hilabeteetan izan duzun zor-
tea kontuan hartuta, poza are eta
handiagoa izango da.
Aurten ezin izan dut Gipuzkoako
Txapelketa jokatu gaixo nengoe-
lako, eta iaz, bai batean zein beste-
an, hau da, Euskal Herrikoan eta
Gipuzkoakoan, ezin izan nintzen
lehiatu. Aurtengo Euskal Herri-
kora zalantzaz joan nintzen, eta,
hala ere, txapela irabazteko gai
izan naiz, beraz, poztekoa da. 
Azken hiru txapelketetan parte har-
tzerik izan ez eta gogotsu joango zi-
nen,ezta?

Gogo handiz bai, baina oso presa-
ka ibili gara. Pneumoniarekin
izan naiz, eta nahiko maila ba-
xuan utzi ninduen. Txapelketan
maila handia zegoen, eta nik mai-
la horretara iritsi behar nuen,
izan ere, parte hartze  soilarekin
ez gara konformatzen. Gogor en-
trenatu beharra izan dut, eta den-
boraz nahiko larri ibili naiz.
Baina, azkenean txapela jantzi
duzu.
Ederki kostata eta asko sufrituta,
baina, bai. Herenegungo finalean
ere, denbora guztian atzetik joan
nintzen, baina hobekien ebaki
nuenez, nik irabazi nuen.
Finalaren aurretik nola ikusten ze-
nuen zure burua?
Nire burua nahiko ondo ikusten
nuen, eta esperantzaz joan nin-
tzen. Baina, lau aurkariak ondo
ari ziren beraien lana egiten. Ho-
rien artean zegoen Lizaso iazko
txapelduna. Aurten Gipuzkoakoa
erraztasunez irabazi zuen. Bera
ikusten nuen nire aurkari zuzen,
maila bat gorago zegoela suma-
tzen nuen, baina azkenean Alkor-

ta bere aurretik sailkatu zen. Bai-
na, lau segalarion artean ez zen
alde handiegirik izan. Guztiak
100 kiloren bueltan sartu ginen.
Aurkariek azkarrago ebaki arren,zuk
irabazi zenuen finala.
Lehen ere gertatu izan zait hori,
ni atzetik joan eta azkenean nik
irabazi, beraz, esperientziari es-
ker, nahiko lasai nengoen. Aurka-
riak segituan aurretik jarri ziren,
eta euren parean jartzea zen nire
asmoa. Baina, bestalde, banekien
lanak ongi ari nintzela egiten, le-
henengo sailetik ni ari bainintzen
kilo gehien ebakitzen. Laguntzai-
leek ondo ari nintzela, eta aurka-
riei ez begiratzeko esaten zidaten.
Nik azpiagotik jo nuen belarra,
eta hortik etorri zela txapela uste
dut. 
Hamar txapelketa jokatu dituzu.
Hamar final,eta hiru txapel.
Hor ikusten da txapelak garesti
daudela. Beti izaten da norbait
punta puntan. Maila handia iza-
ten da, eta gogor lan egin beharra
dago. Agian etxeko lanak ondo
eginda zoaz txapelketara, eta
zure burua ondo ikusten duzu,
baina, gero txapelketaren ba-
rruan lehian ari zarenean, gau-
zak asko aldatzen dira. Ez da ber-
dina izaten etxean entrenatu, edo
txapelketan aritu. 
Luzaroan jarraituko duzu segarekin?
Odolean daramakit sega, beraz
ahal dudan arte jarraituko dut.

Jexux Mari Ormaetxea ‘Urki’qSegalaria

Hamargarrenez jokatu du Euskal Herriko Sega Txapelketa ‘Urki’-k;
hiru aldiz txapeldunorde izan da, lautan hirugarren sailkatu da,
eta beste hirutan txapela jantzi du; azkena, herenegun, Leitzan.

«Lanean jarraitzeko indarra
ematen digu txapelak, bai
niri, baita laguntzaileei ere»

ERIKA SARASOLA

Tolosaldea eta Leitzaldea › 

I. Terradillos Alegia

Euskal Herriko Lasto Jasotze
Txapelketa jokatu zen herene-
gun Alegiako Karmen jaien 
barruan. Jon Lapazaran bizkaita-
rrak irabazi zuen, eta bere atze-
tik, Andoni Agirreurreta astea-
suarra sailkatu zen.

Hamaika kirolari lehiatu ziren
txapelketan, eta horietatik hiru
eskualdekoak: Asteasuko Ando-
ni Agirreurreta, Ibarrako Lander
Otermin eta Zizurkilgo Pello Ar-
gaia. Kirolariek 40 kiloko lasto

fardoa 7 metrora altxatu behar
zuten, eta ahalik eta jasoaldi
gehien egin bi minutuko txan-
dan.

Bada, 21 jasoaldi eginda, Jon
Lapazaranek estreinako aldiz
jantzi du Euskal Herriko txapela.
Agirreurretak ezustea eman
zuen, izan ere, bigarren urtea du
txapelketa honetan, eta ia irabaz-
tea lortu zuen. Pasa den urtekoan
aritu zen lehen aldiz, eta hartan
16 jasoaldi egin zituen. Herene-
gungo proban, berriz, 21 jasoaldi
egin zituen, baina 22.a Lapazara-
nek egin zuen azkarren. 

Bestalde, Lander Otermin ibar-
tarrarentzat lehen lasto jasotze
txapelketa zen Alegikoa, eta mai-
la ona erakutsi zuen 18 jasoaldi
eginda. Bere atzetik sailkatu zen
Pello Argaia zizurkildarra, 17 ja-
soaldi burututa.

Andoni Agirreurreta
lasto jasotzean,
txapeldunorde
Jon Lapazaran
bizkaitarrak irabazi du
txapelketa; Otermin
zazpigarren izan da,
eta Argaia, zortzigarren

Herenegungo Lasto Jasotzeko Txapelketako une bat. ERIKA SARASOLA

ESKELAK

I. Garcia Landa 

Asteburu honetan Ehun Milak
eta Goierriko Bi Handiak probak
jokatu dira, eta azken honetan po-
dioan eskualdeko bi korrikalari
izan dira; Luis Lasa ibartarrak
eta Alkizan bizi den Monica Gra-
jero kataluniarrak bigarren egin
dute. 

Lasak Iker Zurutuza lankide
eta lagunarekin batera egin zuen
ibilbide osoa, iaz bezala. Orduan,
Zurutuza izan zen bigarren eta
Lasa hirugarren, eta aurtengoan
postuak aldatu dituzte. «Oso gus-
tura nago, helmugara osorik iritsi

naizelako», azaldu du Lasak, eta
gaineratu: «Oso gogorra izan da
proba, eguraldi txarra egin duela-
ko: euria, lainoa, haizea, lokatza,
hotza...».

Grajerok orain bi urte ere Bi
Handietan bigarren egin zuen eta
gustura azaldu da bere denbora bi

ordutan hobeto duelako. «Egural-
di txarrarekin hobeto moldatzen
naiz beroarekin baino», esan du
Grajerok.

Ehun Milak proba Tolosaldetik
igaro da, baina ez da lehen hiru
postuetan eskualdeko korrikala-
ririk izan. 

Luis Lasa eta Monica Grajera
bigarren, Goierriko Bi Handietan
Lasa ibartarrak iaz
hirugarren egin zuen,
eta Alkizan bizi den
Grajerak bi ordutan
hobetu du bere marka

I. Garcia Landa Asteasu

Izaskun Ibarbia korrikalari zizur-
kildarra denboraldi bikaina egi-
ten ari da eta horren adibidea da
igandean Asteasun egindakoa.
Santamañako Krosa irabazi eta
bertako marka hobetu du Ibar-
biak hamabost segundotan. 

Korrikalari zizurkildarrak
33:06ko denbora behar izan zuen
Santamañako ermitara iristeko.
Aintzane Argaiz gasteiztarrak
zuen aurreko marka, 33:21ko den-

borarekin. Proban bigarrena Eva
Pelaez andoaindarra izan zen eta
hirugarrena Idoia Ezeiza zubieta-
rra.

Gizonezkoetan Bilbotik etorri-
tako EL Hassan Qubaddi izan zen
azkarrena 26:18ko denborarekin.
Bigarrena Hassan Ait Chaou bi-

llabonatarra izan zen eta hiruga-
rrena Unai Saenz basauritarra.
Guztira 81 korrikalarik eman zu-
ten izena eta horietatik bi ez ziren
helmugara iritsi. Antolatzaileak
gustura daude hamazazpi astea-
suarrek parte hartu dutelako pro-
ban. 

Izaskun Ibarbiak Santamañako
Krosaren marka hobetu du
Zizurkildarrak
hamabost segundotan
hobetu du; El Hassan
Qubaddi izan da lehena
gizonezkoetan

Izaskun Ibarbia, beste korrikalari batzuen artean, igandean.ERIKA SARASOLA

I. Garci Landa Alegia

Eneko Lasa alegiarrak banaka 19.
postua lortu du Frantzian jokatu
den gazteentzako Munduko
Arrantza Txapelketan, eta talde-
ka, Espainiako selekzioarekin,
laugarren postua eskuratu du.
Puntu gutxigatik ez dute lortu hi-
rugarren postua. 

Guztira 11 taldek parte hartu
dute txapelketan. Erreketan ba-
tez ere amuarrainak arrantzatu
dituzte eta lakuetan perkak eta
zenbait lutxo arrantzatu dituzte.

Talde lanean ondo aritu dira, eta
ur gutxiko egoerara egokitu be-
har izan dira txapelketan Lasa eta
taldekideak.

Eneko Lasak 19. egin du
Munduko Arrantza
Txapelketan
Taldeka, Espainiako
selekzioarekin,
laugarren postua
eskuratu du arrantzale
alegiarrak

I. Garcia Landa 

Tolosaldea IKTko igerilariak Es-
painiako txapelketak jokatzen ari
dira uztaileko asteburuetan.
1999an jaiotako Ander Arruaba-
rrena eta Ekain Agote igerilariek
Espainiako CSD Txapelketan
parte hartu berri dute, Euskadiko
selekzioarekin. Arruabarrenak
200 bizkar proban brontzezko do-
mina irabazi zuen eta 13 urtekoen

Euskadiko marka hobetzea lortu
zuen. Bere denbora 2:24.23koa
izan zen, eta aurreko marka, 1989
urtekoa, 2:28koa. Agotek, kalitate
eta erregulartasun handia eraku-
tsiz, 100 tximeletan laugarren
postua lortu zuen, 100 libreetan
bosgarrena eta 100 bizkarrean sei-
garrena.

Bestalde, asteburu honetan ju-
nior mailako Espainiako Txapel-
keta jokatu da. Lehiaketa horre-
tara Idoia Alonso, Jon Ander Pe-
rez, Zuriñe Del Pozo eta Imanol
Ezeiza joan ziren. Igerilariek
emaitza onak lortu dituzte, be-
raien markarik onenak jaitsiaz
eta datorren urteko txapelkete-
tan parte hartzeko gutxienekoa
ere poltsikoratuta.

Ander Arruabarrenak
brontzezko domina lortu
du Espainiakoan
CSD Txapelketan parte
hartu berri du Ekain
Agoterekin batera
igeriketako Euskadiko
selekzioarekin

Eneko Lasa, jokatu berri den

Munduko Txapelketan.HITZA

Luis Lasa eta Monica Grajero, bakoitza bere podioan.GOIERRIKO HITZA

pTolosa.Etxebeste, J. M.
Gernikako arbola, 3.
Telefonoa: 943 65 10 40.
pLekunberri.Mendia, M.I.
Aralar kalea, 25.
Telefonoa: 112.

HITZAk ez du bere gain hartzen
egunkarian adierazitako esa-
nen eta iritzien erantzukizunik.

2 Agurrak

2 Agenda

DEIALDIAK

pAmezketa.Ez ohiko osoko bil-
kura egingo dute, gaur,
14:00etan, udaletxean. Besteak
beste, Bildu koalizioaren mozio
bat eta batzordeen informazioa
izango dituzte hizpide.
pIrura.Erretiroa hartuta dau-
den irurarrek «herriko haurrei
giro polita jarri asmoz» hainbat
ekitaldi antolatzeko asmoa
dute, lehenengoa bihar egingo
dutelarik. Irura-Laskibar ibilal-
dia egingo dute 17:00etan pla-
zatik abiatuta. Irteera 2001 eta
2009 urteen artean (biak bar-
ne) jaiotako haurrei zuzenduta
dago, eta ondoren merienda
banatuko diete, eta sariak ba-
natuko dituzte parte hartzaile
guztien artean.
pIbarra.Zergatik ez kuadrillak
du, aurten, Kuadrilla Eguneko
bazkaria antolatzeko ardura,
eta jakinarazi duenez, txartelak
honako egunetan erosi ahal
izango dira: etzi, hilak 19, eta hi-
laren 26an, batetik; eta abuz-
tuaren 2an eta 9an, bestetik.
19:00etatik 21:00etara erosi
ahal izango dira txartelak pla-
zan, 24 euroan. Txartela egune-
an bertan eskuratu nahi duenak
40 euro ordaindu beharko ditu
eta bereizirik jarritako mahaie-
an bazkaldu beharko du.
pIbarra.Festa batzordearen bi-
lera orokorra, bihar, hilak 18.
Lantalde guztiei egin diete dei
19:00etan udaletxeko batzar
aretora azaltzera.
pTolosaldea.Lehiberrik hiru
programa antolatu ditu: Che-
que+innova, Legescan eta Es-
koscan. Enpresei zuzendutako
ikastaroak dira, eta izena ema-
teko Tolosaldea Garatzeneko
Enpresa sailararekin jarri behar
da harremanetan(943 65 45 01
telefono zenbakian edo enpre-
sa@tolosaldea.net helbidean).

Abian dira jada Villabonako Txermingo ikastolak
antolatutako Enjoy English udalekuak.Ikasleek
goizero gai bat lantzen dute ingelesez,ahozkota-
suna lantzeko helburuz.5 eta 11 urte bitarteko 54
ikasle daude guztira eta begiraleak Britainia Han-
ditik etorritako 5 gazte dira.Udalekuen koordina-

tzaile lanetan Olaia Zubizarreta ikasle ohia ari da.
Ikastolako arduradunak diotenez,«oso esperien-
tzia positiboa izaten ari da bai ikasleentzat,bai be-
giraleak etxean hartuta dituzten familientzat eta
baita ikastolarentzat ere».Hurrengo urtean udale-
kuak berriz antolatzeko asmoa azaldu dute.HITZA

INGELESA JOLASEN BIDEZ PRAKTIKATZEN

Irudia qVillabona


